
Shri Nimbarka Ashtottarashatanama Stotram

శ్రీనిమ్బార్కాష్టోత్తరశతనామస్తోత్రమ్   

శ్రీసదానన్దభట్టప్రణీతం     -

నమస్కృత్య ప్రవక్ష్యామి  శ్రీమదాచార్యసద్గురుమ్   ।
తన్నామ్నామష్టోత్తరశతం   కృష్ణభక్తివివర్ద్ధనమ్    ॥ ౧॥
ఓం ఆనన్దః  పరమానన్దః  సూత్రభాష్య -ప్రకాశకః  ।
జీవోద్ధారప్రయత్నామా   స్మృతమాత్రార్త్తినాశనః   ॥౨॥
శ్రీ భగావత-గుప్తార్థ -ప్రబోధన -పరాయణః ।
సాకారబ్రహ్మవాదీ  చ వ్యాపకో బ్రహ్మపారగః  ॥ ౩॥
మాయా-ధ్వాన్త-నిరాకర్త్తా  వ్యర్థవాద -నిరాసకృత్ ।
భక్తి-పఙ్కజ-మార్త్తణ్డో నిమ్బవృక్షవిభాకరః ॥ ౪॥
సర్వాచార్యప్రియః  కృష్ణ -బల్లవీ -ప్రియ -మానదః ।
లక్ష్మీకాన్తో ద్విజశ్రేష్ఠో  మహాకారుణికః ప్రభుః  ॥ ౫॥
అనన్తదానదక్షశ్చ మహాదేవ-చరిత్రవాన్  ।
ఆగమానుకృతి-బ్యాజ-మోహితాసురమానుషః ॥౬॥
ఆనన్దపూర్ణాబ్ధిదేహో    వైష్ణవో   హితకృత్సతామ్ ।
వ్రజభోగార్థ  -సద్రూప -భక్తికృత్ పరమేశ్వరః ॥ ౭॥
సర్వవైష్ణవసమ్పన్నః   శ్రీవిష్ణుజ్ఞానదో    మునిః ।
స్వానన్ద -చిక్కణః పద్మ-దలాయత-విలోచనః ॥౮॥
కృపా-పీయూష-సఞ్జుష్ట  -వేద-పద్మ-ప్రభాకరః  ।
రోష దృష్ట్యా  చ సన్దగ్ధ  -భక్త-శత్రుః  స్వసేవితః ॥౯॥
సుఖపూర్ణః  సుఖారాధ్యః శీతలాఙ్ఘ్రిసరోరుహః  ।
భక్తప్రతాపో  భక్తాదిర్భక్త -కామ-ప్రపూరితః  ॥ ౧౦॥
శ్రీభాగవత -తాత్పర్య్య-సముద్ర -మథనే క్షమః ।
వేదాన్త-సారవాక్ సిన్ధు -తర్పితాఖిలసేవకః ॥ ౧౧॥

శ్రీనిమ్బార్కాష్టోత్తరశతనామస్తోత్రమ్   

సామీప్య-భక్త-దత్తశ్రీకృష్ణప్రేమాఽఖిలేష్టదః     ।
కృష్ణక్రీడారతో   నిత్యం దయయైతత్కథాప్రదః   ॥ ౧౨॥
కమలాధవభక్త్యర్థ -సర్వనామోపదేశకః ।
కర్మాచారోపదేష్టా చ భక్తి-మార్గ -ప్రవర్త్తకః   ॥ ౧౩॥
విశ్వేన్ద్రో  ధర్మకర్త్తా  చ ధర్మకాలో ద్విజేశ్వరః ।
సర్వానన్దః  సర్వకామః కాలభానుర్మునీశ్వరః ॥ ౧౪॥
గోపికాయశవిస్తారవక్తా తత్పరసాధనః ।
జీవాచారోపదేశార్థ -భక్తి-గ్రన్థ  -నిరూపకః ॥ ౧౫॥
శాన్తో జితారిషడ్వర్గోం  యశోదా-ప్రియచేష్టితః   ।
స్వశిష్యార్థ -కృతాభ్యాసః సర్వవిద్యా-విశారదః ॥ ౧౬॥
హరి-భక్తి-స్వభావో హి కృపా-సాగరయత్నవాన్ ।
వ్రజే  సంస్థాపితప్రాణో   వ్రజపాలో  వ్రజాధిపః  ॥ ౧౭॥
దయాలుర్భేదభర్త్తా  చ భేదవాదే సహాయవాన్ ।
తమాలశ్యామలాఙ్గో హి సింహగ్రీవో  మహాభుజః ॥ ౧౮॥
ఉపాసనాదికర్త్తా  చ ముగ్ధ -మోహ-వినాశకః ।
వాజపేయ-సోమయజ్ఞ -చాతుర్మాస్యానుభూతికృత్ ॥ ౧౯॥
బకారిపద-సేవోపదేష్టా శ్రీగోపికా -ప్రియః  ।
సులక్షణ-నికుఞ్జస్థో  గోపీశ-రస-పూరితః ॥౨౦॥
భక్త-గమ్యో హితప్రియో  విస్మృతాన్యో జనార్దనః  ।
జనార్దనస్థితిః   శుద్ధలీలాకర్త్తా   గతస్మయః ॥౨౧॥
గోపీనాథప్రియో  గోపీజ్ఞానదాతా  విమోహనః ।
రామేషుప్రాణాక్షరోక్త్యా  సద్యః పతిత-పావనః ॥౨౨॥
హరిభక్త్యోక్తసుహృదః  స్వదయామ్బుజవిష్టరః  ।
గదీ పద్మీ సుయజ్ఞజ్ఞో  దైత్యశత్రు  -విముక్తిదః ॥౨౩॥
లీలామృత-రసాస్వాద-కృపా-జనశరీరభృత్ ।
గోవర్ద్ధన -కృతోత్సాహస్తల్లీలాప్రేమమన్దిరః    ॥౨౪॥
మోక్షకర్త్తా మోక్షభోక్తా చతుర్వేద-విశారదః ।

శ్రీనిమ్బార్కాష్టోత్తరశతనామస్తోత్రమ్   

సత్యస్వభావస్త్రిగుణాతీతః  సునయ-కోవిదః ॥౨౫॥
స్వకీర్త్తిగీతాభాష్యేన్దుర్వేదభాష్య  -ప్రదర్శకః  ।
మాయావాదాఖ్యతూలాగ్నిః కృష్ణవాక్య -నిరూపకః ॥౨౬॥
అనన్త-భక్త-సంరాధ్య-చరణామ్బుజ-కోశభూః ।
ఇత్యానన్దవిభోః  ప్రోక్తం   నామ్నామష్టోత్తరం   శతమ్ ॥౨౭॥
శ్రద్ధావిదోషబుద్ధియో    జపత్యనుదినం బుధమ్ ।
చరణైకమనాః  శుద్ధముక్తిం  ప్రాప్నోత్యసంశయః  ॥౨౮॥
యోజపేత్ప్రాతరుత్థాయ  నిమ్బార్కస్య మహాత్మనః ।
శ్రద్ధయా   పూరితః ప్రోక్తం   భక్తివిఘ్నవినాశనమ్  ॥౨౯॥
ప్రేమభక్తిర్భవేత్తస్య  కేశవే నాత్ర సంశయః ।
అపారకష్టయుక్తోఽపి  ముచ్యతే కష్టసకటాత్  ॥ ౩౦॥
సదానన్దేన  భట్టేన  విష్ణు -భక్తి-యశోఽర్థినా  ।
ప్రియావల్లభదాసేన   కృతం నిమ్బార్క-సంస్తవమ్ ॥ ౩౧॥
స్వాన్తాన్ధకారహన్తారం  కర్త్తారం  శుభకర్మణామ్ ।
అభీష్ట -ఫలదాతారం శ్రీనిమ్బార్కమహం  భజే ॥ ౩౨॥
॥ ఇతి శ్రీసదానన్దభట్టప్రణీతం   

శ్రీనిమ్బార్కాష్టోత్తరశతనామస్తోత్రం     సమాప్తమ్ ॥

